
　〈䟽遠一漸也初罷諸不經淫祠今乃稍稍議復三漸也初屛絕玩好今敎坊諸司得以新聲巧伎進四漸也初〉

　〈日覽章奏今或忽而不親輒憑左右可否五漸也宂食宂費初詔痛革今騰驤勇士不覈實是謂宂食御馬實〉

　〈數不稽是謂宂費六漸也初裁車錦衣冒濫今大臣近侍以迎立封爵錦衣世襲士漸也初近幸有罪一切懲〉

　〈以正法今犯法者率貸死而罰金後守何懲入漸也中官有過者初旨不得任用今鎮守守備稍稍營換倖門〉

　〈復啟九漸也初綃諫如流今言官論政事不便直批日不准有司上奸罪未正直答日有旨所謂訑訑拒人十〉

　〈漸也〉

南京風雨暴至江水泛濫宫闕城垣大壞民多溺死勑諭

文武羣臣同加修省以圖修復倂遣官廵視賑卹被災之

家

九月辛未立　皇后陳氏勑兵部陞后父鴻臚寺卿陳萬

言爲中軍都督府同知后母翼氏封夫人給誥命

十月給事中章僑御史梁世鏢言三代而下道學至朱熹

大明近有倡爲異學者以陸九淵爲𥳑捷而以朱熹爲支

離宜嚴禁以正士習　上日祖宗表章六經勑崇正學欲

成正大光明之業近年士習詭異文辭艱險有傷治化行

督學禁諭之

給事中張原請去蕭敬不報

十一月兵科給事中夏言云　陛下奉天法祖摠攬乾綱

明目達聰大開言路宜詔令御前紀事給事中二員朝罷

赴左順門會同司禮監官收按章奏紀共數目以防壅蔽

--

又奏請于朝覲時崇廉抑貪以風官僚納之○庚申壽安

皇太后邵氏崩○大學士王鏊以上遣使存問䟽謝因上

講學親政二篇　上褒美之

十二月羣臣奏壽安　皇太后服制巳滿宜漸從喜典御

奉天門視事久之乃允仍命不鳴鍾鼓不鳴鞭

癸未〈嘉靖二年〉

正月應天鳳陽山東河南陝西地震給事中黃臣請塞傳

乞之門以消灾變不報

論從龍功廕巳故太監趙山之養子名趙雲者以爲錦衣

指揮太監楊璁丘清死復援山例廕養子楊倫丘麒南京

守備戴義死復廕其從子戴錦戴後太監張欽請廕養子

李賢以爲錦衣世襲指揮本兵彭澤及科臣夏言許復禮

安槃許相卿爭之不報○大學士楊廷和言僉事史道論

臣再三荷　皇上下道于獄而令吏部鴻臚寺官慰臣公

論明而國是定矣第聞道有老母隨養京邸乞曲賜矜全

以慰其母俾道改過自效詔日卿忠誠體國正大光明史

道挾私誣罔取罪卿更爲之陳乞具見休休有容俟鞫明

處分是日　上復遣中使至廷和第賜之羊酒廷和䟽謝

溫旨慰之○廵撫何天衢言洛陽乃周公經營之地宜建

廟賜額令守臣春秋致祭登封縣舊有觀星測景二臺公

